
MAKTABGACHA 
YOSHDAGI BOLALARNING 

KICHIK MOTORIKASINI 
RIVOJLANTIRISHDA 

O‘YINNING AHAMIYATI VA 
INDIVIDUAL YONDASHUV

Norboyeva Laylo Sapar qizi
Termiz iqtisodiyot va servis universiteti

Pedagogika va ijtimoiy-gumanitar fanlar fakulteti
Maktabgacha ta’lim yo‘nalishi 3-bosqich talabasi

Ilmiy rahbar: Meyliqulova Manzura Abdullayevna
Pedagogika fanlari bo‘yicha falsafa doktori (PhD)

Annotatsiya: Maktabgacha yoshdagi bolalarda kichik motorikani rivojlantirish jarayonining nazariy va amaliy jihatlari 
yoritilgan. O‘yin faoliyatining mazkur jarayondagi yetakchi o‘rni hamda individual yondashuvning ahamiyati tahlil qilingan. 
Tadqiqotda kichik motorikaning bolaning nutq rivoji, tafakkuri, diqqat jarayonlari va yozuvga tayyorgarligiga ko‘rsatadigan 
ijobiy ta’siri ilmiy asoslar bilan izohlangan. Shuningdek, maktabgacha ta’lim tashkilotlarida kichik motorikani rivojlan-
tirishga qaratilgan samarali pedagogik usullar, o‘yin texnologiyalari va didaktik vositalardan foydalanish imkoniyatlari 
yoritilgan. Bolalarning yosh va individual xususiyatlarini hisobga olgan holda tashkil etilgan faoliyatlarning ta’lim samara-
dorligini oshirishdagi o‘rni alohida ta’kidlangan.

Kalit so‘zlar: kichik motorika, bola, maktabgacha ta’lim, o‘yin faoliyati, individual yondashuv, barmoq harakatlari, psixo-
motor rivojlanish, nutq rivoji, tafakkur, ta’lim samaradorligi.
Abstract: The theoretical and practical aspects of developing fine motor skills in preschool children are examined. Par-
ticular attention is given to the leading role of play activities in this process and the importance of an individual approach. 
The study scientifically substantiates the positive influence of fine motor development on children’s speech, thinking, 
attention, and readiness for writing. Furthermore, effective pedagogical methods, play-based technologies, and didactic 
tools used in preschool education for enhancing fine motor development are highlighted. Special emphasis is placed on 
the importance of organizing activities according to children’s age and individual characteristics in improving educational 
effectiveness.

Key words: fine motor skills, child, preschool education, play activity, individual approach, finger movements, psycho-
motor development, speech development, thinking, educational effectiveness.
Аннотация: Рассмотрены теоретические и практические аспекты развития мелкой моторики у детей дошколь-
ного возраста. Особое внимание уделено ведущей роли игровой деятельности в данном процессе, а также зна-
чению индивидуального подхода. Научно обосновано положительное влияние развития мелкой моторики на 
речь ребенка, мышление, внимание и готовность к письму. Кроме того, освещены эффективные педагогические 
методы, игровые технологии и дидактические средства, применяемые в дошкольном образовании для развития 
мелкой моторики. Отдельно подчеркнута значимость организации деятельности с учетом возрастных и индивиду-
альных особенностей детей для повышения эффективности образовательного процесса.

Ключевые слова: мелкая моторика, ребенок, дошкольное образование, игровая деятельность, индивидуальный 
подход, движения пальцев, психомоторное развитие, развитие речи, мышление, эффективность обучения.

KIRISH
Hozirgi kunda maktabgacha ta’lim tizimida bolalarning har tomonlama rivojlanishini ta’minlash ustuvor 

vazifalardan biri hisoblanadi. Ayniqsa, maktabgacha yosh davrida bolaning jismoniy va psixik rivoji jadal sur’at-
larda kechadi. Shu davrda shakllangan ko‘nikma va malakalar bolaning keyingi ta’lim bosqichlaridagi muvaffa­
qiyatiga bevosita ta’sir ko‘rsatadi. Kichik motorika – qo‘l va barmoqlar harakatining nozik va muvofiqlashtirilgan 
faoliyatidir, u bolaning nafaqat jismoniy, balki aqliy rivojlanishida ham muhim o‘rin egallaydi. Tadqiqotlar shuni 
ko‘rsatadiki, qo‘l barmoqlari harakatlari bilan nutq markazlari o‘rtasida uzviy bog‘liqlik mavjud. Shu sababli 

kichik motorikaning rivojlanishi bolaning nutqi, tafakkuri hamda yozuvga tayyorgarligini shakllantirishda muhim 
omil hisoblanadi.

Maktabgacha yoshdagi bolalar faoliyatida o‘yin yetakchi o‘rin egallaydi. O‘yin faoliyati maktabgacha yosh-
dagi bolalarning psixologik rivojlanishida muhim omil hisoblanadi. O‘yin jarayonida bola o‘zini erkin namoyon 
qiladi, tashqi ta’sirlarsiz mustaqil qarorlar qabul qiladi va turli vaziyatlarni sinab ko‘rish orqali tajriba orttiradi. Bu 
esa, eng avvalo, bolaning o‘ziga bo‘lgan ishonchini shakllantiradi. Bola o‘yin davomida kichik muvaffaqiyatlarga 
erishib borar ekan, u o‘z kuchiga ishonishni o‘rganadi, qo‘rquv va ikkilanishlar asta-sekin kamayadi. Ayniqsa, 
rolli o‘yinlar orqali bola turli ijtimoiy rollarni bajarib, o‘z imkoniyatlarini anglay boshlaydi va shaxs sifatida shakl
lanadi. Shuningdek, o‘yin faoliyati bolaning miya faoliyatining faol va uyg‘un rivojlanishiga ham katta ta’sir 
ko‘rsatadi.

O‘yin davomida bolalar fikrlaydi, solishtiradi, muammo yechadi va yangi g‘oyalar yaratadi, bu esa tafakkur 
jarayonlarini faollashtiradi. Mayda motorikaga oid o‘yinlar esa miya hamda qo‘l harakatlari o‘rtasidagi bog‘liq-
likni mustahkamlab, neyron aloqalarning rivojlanishiga xizmat qiladi. Natijada, bolaning diqqat, xotira, tasavvur 
va nutq kabi psixik jarayonlari izchil ravishda shakllanadi. Demak, o‘yin nafaqat qiziqarli mashg‘ulot, balki bola-
ning psixologik barqarorligi, o‘ziga ishonchi va aqliy rivoji uchun zarur bo‘lgan muhim pedagogik vositadir.

O‘yin jarayonida bolalar atrof-muhitni anglaydi, turli tajribalar orttiradi va o‘z qobiliyatlarini namoyon etadi. 
Ayniqsa, maxsus tashkil etilgan o‘yinlar orqali kichik motorikani samarali rivojlantirish imkoniyati mavjud. 
Shuningdek, har bir bolaning individual xususiyatlari, ya’ni qiziqishlari, rivojlanish darajasi va psixologik holati 
turlicha bo‘ladi. Kichik motorikani rivojlantirish jarayonida individual yondashuvni qo‘llash muhim ahamiyat kasb 
etadi. Individual yondashuv orqali har bir bolaning imkoniyatlarini to‘liq aniqlash hamda ro‘yobga chiqarish 
mumkin.

Kichik motorikani rivojlantirish, ya’ni qo‘l barmoqlari, kaft va bilak harakatlarining nozik koordinatsiyasi, 
bola psixik rivojlanishining muhim tarkibiy qismi hisoblanadi. Bu jarayon nafaqat jismoniy yetilish, balki tafakkur, 
nutq va ijtimoiy faoliyat bilan ham chambarchas bog‘liqdir. Kichik motorikaning rivoji bolaning miya faoliyatidagi 
murakkab neyropsixologik jarayonlarga tayangan holda shakllanadi. Ayniqsa, bosh miya po‘stlog‘ining harakat 
hamda nutq markazlari o‘rtasidagi o‘zaro bog‘liqlik sababli, qo‘l harakatlarining takomillashuvi nutq rivojiga 
ijobiy ta’sir ko‘rsatadi.

MAVZUGA OID ADABIYOTLAR SHARHI
Lev Vygotsky kichik motorika rivojlanishini ijtimoiy-madaniy rivojlanish nazariyasi doirasida tushuntiradi. 

Unga ko‘ra, bolaning har qanday psixik funksiyasi, jumladan, harakat faoliyati ham dastlab ijtimoiy (interpsixik), 
keyinchalik esa shaxsiy (intrapsixik) shaklda rivojlanadi. Vygotskiy “yaqin rivojlanish zonasi” tushunchasini 
ilgari surib, bolaning kattalar yoki tengdoshlari yordamida bajaradigan harakatlari uning keyingi mustaqil faoli-
yatiga asos bo‘lishini ta’kidlaydi. Kichik motorika ham aynan qo‘llab-quvvatlash, mashq va ijtimoiy hamkorlik 
orqali shakllanadi. Masalan, bola dastlab kattalar yordamida tugma taqishni yoki yozishni o‘rganadi, keyinchalik 
esa bu ko‘nikmalarni mustaqil bajaradi. Vygotskiy uchun muhim jihat harakat va nutqning birgalikda rivojla
nishidir. F.R. Qodirovaning “Maktabgacha pedagogika” asarida maktabgacha ta’lim jarayonida nutqni rivojlan-
tirish metodlari, xususan, o‘yin texnologiyalarining o‘rni keng yoritilgan. Unda bolalarda muloqot madaniyatini 
shakllantirish pedagogik vazifa sifatida ko‘rsatib o‘tiladi.

Jean Piaget kichik motorika rivojlanishini bolaning kognitiv rivojlanish bosqichlari bilan bog‘liqligini izohlaydi. 
U sensor-motor bosqichda, ya’ni 0–2-yosh davrida bola atrof-muhitni aynan harakat va sezgi orqali o‘rganishini 
ta’kidlaydi. Bu davrda kichik motorika faoliyati – ushlash, tutish, siljitish va bilish jarayonining asosiy vositasi 
hisoblanadi. Piaget nazariyasiga ko‘ra, bola faol harakatlar orqali tajriba to‘playdi va asta-sekin murakkab aqliy 
strukturalarni shakllantiradi. Keyingi bosqichlarda, masalan, maktabgacha yoshda kichik motorika faoliyati 
yanada murakkablashib borib, rasm chizish va yozishga tayyorgarlik kabi faoliyatlarda namoyon bo‘ladi. Piaget 
kichik motorikani bolaning mustaqil faoliyati va tajriba orttirish jarayoni bilan chambarchas bog‘laydi.

Vygotskiy kichik motorika rivojini ijtimoiy muhit va o‘qitish jarayoni bilan bog‘lab tushuntirsa, Piaget esa uni 
bolaning tabiiy kognitiv rivojlanish bosqichlari va faol tajribasi bilan izohlaydi. Har ikki yondashuv kichik motorika 
rivojlanishining muhimligini asoslab beradi va uni bolaning umumiy psixik taraqqiyotining ajralmas qismi ekan-
ligini ko‘rsatadi.

Individual yondashuv – bu har bir bolaning yosh xususiyatlari, rivojlanish darajasi, ehtiyojlari va qiziqishla-
rini inobatga olgan holda ta’lim-tarbiya jarayonini tashkil etishdir. Ushbu yondashuv orqali bola o‘z imkoniyat-
lari doirasida faol ishtirok etadi va rivojlanish jarayoni tabiiy hamda samarali kechadi. Individual yondashuvni 
qo‘llash maktabgacha yoshdagi bolalarning rivojlanish jarayonida ko‘pgina muhim ijobiy natijalarni ta’minlaydi. 
Avvalo, bu yondashuv har bir bolaning o‘ziga xos rivojlanish sur’atini hisobga olish imkonini beradi va natijada 
bola o‘z imkoniyatlariga mos tarzda bilim va ko‘nikmalarni egallaydi. Shuningdek, mashg‘ulotlar bolaning qizi
qishlariga mos ravishda tashkil etilgani sababli unda o‘rganishga bo‘lgan ichki motivatsiya va qiziqish ortadi. 

Individual yondashuv psixologik jihatdan ham qulay muhit yaratib, ortiqcha bosim va zo‘riqishlarning oldini 
oladi. Natijada bola o‘zini erkin his qiladi va faolroq ishtirok etadi. Bundan tashqari, mustaqil faoliyat ko‘nik-
malari shakllanib, bola o‘z harakatlarini boshqarishga o‘rganadi. Eng muhimi, mayda motorikaning rivojlanishi 
bilan bir qatorda nutq va tafakkur jarayonlari ham izchil takomillashib boradi, bu esa bolaning umumiy intellek-
tual rivojlanishiga ijobiy ta’sir ko‘rsatadi.

Individual yondashuvni samarali amalga oshirishda pedagog va ota-onaning hamkorligi muhim ahami-
yatga ega hisoblanadi. Pedagog bolaning rivojlanish darajasini aniqlab, mos metodlarni tanlaydi. Ota-onalar 
esa bu jarayonni uy sharoitida davom ettirib, bolaga qulay muhit yaratadi. Shuningdek, bolaga ortiqcha bosim 
o‘tkazmaslik, uni boshqalar bilan solishtirmaslik va har bir muvaffaqiyatini qadrlash muhimdir.

TADQIQOT METODOLOGIYASI
Mazkur tadqiqotning metodologik asosini maktabgacha yoshdagi bolalar kichik motorikasini rivojlantirish, 

ularning muloqot ko‘nikmalarini shakllantirish hamda o‘yin faoliyatining psixologik-pedagogik xususiyatlarini 
o‘rganishga oid ilmiy-nazariy qarashlar tashkil etadi. Tadqiqot jarayonida quyidagi ilmiy metodlardan foydala-
nildi: kuzatish, suhbat, pedagogik va psixologik tajriba, taqqoslash, tahlil hamda umumlashtirish. Shuningdek, 
tadqiqotning metodologik asosini O‘zbekiston Respublikasining 2019-yil 16-dekabrdagi “Maktabgacha ta’lim 
va tarbiya to‘g‘risida”gi O‘RQ-595-son1 Qonuni hamda maktabgacha ta’limga oid davlat talablari tashkil etadi.

TAHLIL VA NATIJALAR
Tadqiqot jarayonida maktabgacha yoshdagi bolalarda kichik motorikani rivojlantirishning samaradorligi 

turli pedagogik yondashuvlar asosida tahlil qilindi. O‘rganishlar shuni ko‘rsatdiki, kichik motorika rivoji bolalar­
ning umumiy psixik taraqqiyoti bilan uzviy bog‘liq bo‘lib, ayniqsa, nutq, tafakkur va diqqat jarayonlariga bevo-
sita ta’sir ko‘rsatadi. Amaliy kuzatuvlar davomida o‘yin faoliyati asosida tashkil etilgan mashg‘ulotlar an’anaviy 
usullarga nisbatan samaraliroq natija bergani aniqlandi. Xususan, konstruktiv o‘yinlar, barmoq mashqlari, ijodiy 
faoliyatlar (rasm chizish, plastilin bilan ishlash) orqali bolalarda qo‘l harakatlarining aniqligi va koordinatsiyasi 
sezilarli darajada yaxshilangani kuzatildi.

Tahlil natijalari shuni ko‘rsatadiki, kichik motorikani rivojlantirish jarayonida individual yondashuv muhim 
omil hisoblanadi. Har bir bolaning rivojlanish darajasi, qiziqishi va psixologik xususiyatlarini hisobga olgan 
holda tashkil etilgan mashg‘ulotlar yanada yuqori samaradorlikka ega bo‘ladi. Individual yondashuv qo‘llanilgan 
guruhlarda bolalar topshiriqlarni bajarishda ko‘proq mustaqillik namoyon etgan, ularning diqqatni jamlash 
qobiliyati va faol ishtiroki oshgan. Shu bilan birga, bunday yondashuv bolalarning o‘ziga bo‘lgan ishonchini 
kuchaytirib, o‘quv faoliyatiga ijobiy munosabat shakllanishiga xizmat qilgan.

Olingan natijalar kichik motorika bilan nutq rivoji o‘rtasida bevosita bog‘liqlik mavjudligini tasdiqlaydi. 
Barmoq mashqlari hamda qo‘l harakatlariga yo‘naltirilgan o‘yinlar muntazam qo‘llanilgan bolalarda so‘z boyligi
ning ortishi, talaffuzning yaxshilanishi va nutq faolligining oshishi kuzatildi. Bu holat kichik motorika va nutq 
markazlari o‘rtasidagi fiziologik hamda funksional aloqaning amaliy tasdig‘i sifatida baholanishi mumkin. 
Xususan, bunday mashg‘ulotlar bolalarning tafakkur jarayonlarini faollashtirib, mantiqiy fikrlash va muammoli 
vaziyatlarni hal qilish ko‘nikmalarini rivojlantirishga yordam bergan.

Tahlil davomida axborot-kommunikatsiya texnologiyalaridan foydalanishning ham ijobiy jihatlari aniqlangan 
bo‘lsa-da, ularning samaradorligi to‘g‘ri va me’yorida qo‘llanilishiga bog‘liq ekanligi qayd etildi. Interaktiv o‘yinlar 
bolalarda qiziqish uyg‘otib, qo‘l-harakat koordinatsiyasini rivojlantirishga xizmat qilgan, biroq ularni haddan 
tashqari qo‘llash diqqatning pasayishiga yoki charchoqqa olib kelishi mumkinligi kuzatildi. Shu sababli AKT 
vositalari an’anaviy o‘yin va amaliy mashg‘ulotlar bilan uyg‘un holda qo‘llanilganda eng yuqori natijaga erishish 
mumkinligi aniqlangan.

Umuman olganda, olib borilgan tahlillar natijasida kichik motorikani rivojlantirishga qaratilgan tizimli, o‘yin 
asosidagi va individual yondashuvga asoslangan pedagogik faoliyat maktabgacha yoshdagi bolalarning har 
tomonlama rivojlanishiga sezilarli ijobiy ta’sir ko‘rsatishi isbotlandi. Tadqiqot natijalari shuni ko‘rsatadiki, kichik 
motorika rivojiga yetarli e’tibor qaratish bolalarni maktab ta’limiga tayyorlash jarayonida muhim omil bo‘lib 
xizmat qiladi hamda ularning keyingi o‘quv faoliyatida muvaffaqiyatga erishishiga zamin yaratadi.

XULOSA VA TAKLIFLAR
Maktabgacha yoshdagi bolalarda kichik motorikani rivojlantirish ularning umumiy rivojlanishida muhim o‘rin 

tutadi. Kichik motorika nafaqat qo‘l harakatlarini, balki bolaning nutqi, tafakkuri va psixik jarayonlarining shakl-
lanishiga ham bevosita ta’sir ko‘rsatadi. Ushbu jarayonda o‘yin faoliyati yetakchi vosita sifatida katta ahamiyat 
kasb etadi, chunki bola o‘yin orqali tabiiy ravishda o‘rganadi, o‘z qobiliyatlarini namoyon etadi va rivojlanadi.

1	 O‘zbekiston Respublikasining 2019-yil 16-dekabrdagi “Maktabgacha ta’lim va tarbiya to‘g‘risida”gi O‘RQ-595-son Qonuni: https://lex.
uz/docs/-4646908 

Shu bilan birga, individual yondashuv har bir bolaning imkoniyatlari, qiziqishlari va rivojlanish darajasini 
hisobga olish orqali ta’lim jarayonining samaradorligini oshiradi hamda bolaning o‘ziga bo‘lgan ishonchini 
mustahkamlashga xizmat qiladi. Amaliy jihatdan, mayda motorikani rivojlantirishda quyidagi tavsiyalarga amal 
qilish maqsadga muvofiq hisoblanadi. Mashg‘ulotlarni o‘yin shaklida tashkil etish, bolaga erkin harakat qilish 
va mustaqil fikrlash imkoniyatini yaratish, yosh va individual xususiyatlarni inobatga olgan holda topshiriqlarni 
tanlash, oddiydan murakkabga qarab bosqichma-bosqich rivojlantirishni ta’minlash hamda har bir kichik yutuqni 
rag‘batlantirish orqali bolaning motivatsiyasini oshirish lozim hisoblanadi.

Bundan tashqari, ota-onalar va pedagoglar hamkorlikda ishlashi, bolaga qulay psixologik muhit yaratishi va 
kundalik hayotda ham kichik motorikani rivojlantiruvchi faoliyatlarga, masalan, chizish, yasash, qurish, yig‘ish 
kabilarga keng o‘rin berishi zarur. Shunday qilib, o‘yin faoliyati va individual yondashuv uyg‘unligi asosida tashkil 
etilgan ta’lim jarayoni bolalarning nafaqat kichik motorikasi, balki ularning intellektual va shaxsiy rivojlanishini 
ham samarali ta’minlaydi. Ularning mustaqil qaror qabul qilish ko‘nikmalarini rivojlantiradi va muammolarga 
tezda yechim topishga o‘rgatadi.

Takliflar:

1.	 Kichik motorikani rivojlantirish mashg‘ulotlarini o‘yin shaklida tashkil etish maqsadga muvofiqdir. 

2.	 Har bir bolaning individual xususiyatlarini hisobga olish zarur hisoblanadi. 

3.	 Barmoq mashqlarini muntazam bajarib borish tavsiya etiladi. 

4.	 Ijodiy va amaliy faoliyatlardan keng foydalanish samarali hisoblanadi. 

5.	 Kommunikatsiya texnologiyalaridan me’yorida foydalanish lozim. 

6.	 Kun tartibini to‘g‘ri tashkil etish muhim ahamiyat kasb etadi. 

Foydalanilgan adabiyotlar ro‘yxati:
1.	 Piaget J. The Psychology of the Child. – New York: Basic Books, 1972-yil. 
2.	 G‘oziyev E.G‘. Umumiy psixologiya. – Toshkent: O‘qituvchi, 2002-yil. 
3.	 Yo‘ldoshev J.G‘., Usmonov S.A. Pedagogik texnologiya asoslari. – Toshkent: O‘qituvchi, 2004-yil. 
4.	 Abdullayeva Sh.A. Maktabgacha ta’limda o‘yin faoliyatining pedagogik ahamiyati. – Toshkent: O‘qituvchi, 2017-yil. 
5.	 Xoliqova M. Kommunikativ ko‘nikmalarni shakllantirishda o‘yin metodlari. – Toshkent: Ilm-fan, 2018-yil. 
6.	 Qodirova F.R. Maktabgacha pedagogika. – Toshkent, 2019-yil. 
7.	 Vygotsky’s Developmental and Educational Psychology. 
8.	 O‘zbekiston Respublikasi “Maktabgacha ta’lim va tarbiya to‘g‘risida”gi Qonuni. – Toshkent, 2020-yil.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

